
1. INTRODUCCIÓN 

Dentro do Plan Anual de Traballo para o 2010 do Consello de Contas de Galicia, aprobado polo 
Pleno do 16 de decembro de 2009, figura a realización dun informe sobre a “Fiscalización dos 
procesos selectivos realizados polo Consorcio Galego de Servizos de Igualdade e Benestar, no 
ano 2008”.  

2. OBXECTIVOS E ALCANCE 

De acordo co programa de traballo, a fiscalización realizada ten un carácter monográfico sobre 
os procesos selectivos desenvolvidos polo Consorcio, que abrangue distintos aspectos 
relacionados coas convocatorias realizadas, así como o réxime contractual do persoal 
seleccionado, analizándose tamén outros aspectos relacionados coa xestión de persoal por parte 
do Consorcio.  

Cabe destacar a colaboración prestada polo Xerente e demais persoal dos servizos centrais do 
Consorcio e, en particular, polo seu responsable de persoal. 

Aínda que o informe tiña por obxecto inicial analizar os procesos selectivos do Consorcio no ano 
2008, có fin de realizar un informe máis completo e dada a interrelación entre os distintos 
procesos convocados, este informe tamén se estende aos procesos convocados dende a 
constitución do Consorcio ata a actualidade 

3. CARACTERÍSTICAS DO CONSORCIO GALEGO DE SERVIZOS DE 
IGUALDADE E BENESTAR 

3.1. CONSTITUCIÓN  

A Vicepresidencia da Igualdade e do Benestar e a Federación Galega de Municipios e Provincias 
asinaron con data 24 de abril de 2006 un protocolo de colaboración para a xestión dos servizos 
sociais de ámbito local, con especial atención á xestión integral das escolas infantís, no que se 
recolle, entre outras posibles iniciativas, a creación do Consorcio Galego de Servizos de 
Igualdade e Benestar como entidade pública interadministrativa ao abeiro do artigo 6.5º da Lei 
30/1992, do 26 de novembro, de réxime xurídico das administracións públicas e do 
procedemento administrativo común. 

Na súa reunión do 15 de xuño de 2006 o Consello da Xunta de Galicia adoptou o acordo de 
aprobar a creación do Consorcio Galego de Servizos de Igualdade e Benestar e autorizar a 
sinatura do convenio de colaboración entre a Xunta de Galicia a través da Vicepresidencia da 
Igualdade e do Benestar e os concellos de Portas, Taboadela, Vilamarín, Boimorto, Carnota, As 
Neves, Outes, Xove, Cerdedo, Allariz, A Illa de Arousa, Laza, Ribadeo e Carballeda de Avia para 
a constitución de dito Consorcio. 

O referido convenio foi subscrito o día 3 de xullo de 2006 e déuselle publicidade mediante 
resolución do 4/7/2006 da Secretaría Xeral e de Relacións Institucionais dependente da 
Vicepresidencia da Igualdade e do Benestar publicada no DOG nº 131 do 7 de xullo de 2006, 
xunto cos estatutos que rexerán o Consorcio. 

3.2. PERSONALIDADE, FINS, COMPETENCIAS E POTESTADES 

O Consorcio (que terá a súa sede principal en Santiago de Compostela, aínda que poderá 
cambiala previa autorización da Asemblea Xeral, sen necesidade de modificar os Estatutos), é, 
segundo se reflicte tanto nos Estatutos como no seu Regulamento interno, unha entidade de 
dereito público, de carácter interadministrativo, con personalidade xurídica propia e diferente da 
dos entes consorciados, que se constitúe por tempo indefinido, ten plena capacidade de obrar 
para o cumprimento dos seus fins e dispón dun patrimonio propio. 

Establécese tanto nos Estatutos (artigo 6) como no Regulamento interno (artigo 5) que o 
Consorcio ten como misión primordial a participación na dirección, avaliación e control da 
xestión dos servizos sociais de ámbito local no ámbito territorial dos municipios que o compoñen, 
co obxecto de:  

a) Garantir o acceso de todos os galegos e galegas a uns servizos sociais públicos de calidade, 
a través dunha oferta de recursos suficiente e equilibrada territorialmente, que contribúa a 
reforzar a igualdade de oportunidades na utilización da rede social de atención. 

b) Incrementar de xeito notable a cobertura, intensidade e horario de atención dos distintos 
servizos e prestacións. 

c) Contribuír á mellora das condicións de vida e sociais das persoas que presenten especiais 
necesidades de protección social nos concellos galegos, ao respecto da súa autonomía persoal e 
calidade de vida persoal, familiar e de grupo. Na mesma liña, prestarase especial atención ás 
familias que asuman tarefas de atención e coidado. 

d) Proceder a unha efectiva distribución dos servizos e prestacións a fin de dar resposta ás 
necesidades reais da poboación, asignando equitativamente o uso e acceso aos recursos sociais 
dispoñibles, a través de procesos de planificación previa e tendo como principio de actuación o 
mantemento das persoas no seu contorno propio. 

Ademais, establécese que o Consorcio poderá realizar cantas actividades complementarias ou 
derivadas reforcen a eficacia no cumprimento dos seus fins xerais. 

Continúan tanto os Estatutos (artigo 7) como o Regulamento (artigo 6) dicindo que para o 
cumprimento dos seus fins o Consorcio exercerá, en todo caso, e no ámbito territorial dos entes 
consorciados, as seguintes competencias específicas: 

1) O estudo das necesidades básicas en materia de servizos sociais de atención en todos os 
municipios consorciados e a elaboración de cantos plans e proxectos se estimen oportunos para 
satisfacer as ditas necesidades, así como a investigación e formación do persoal na dita materia. 

2) O establecemento de directrices xerais de cara á prestación dos servizos sociais de ámbito 
local por parte dos concellos integrantes do Consorcio e, en especial, na atención educativa e 
asistencial aos nenos e nenas menores de tres anos, en todos aqueles extremos que sexan 
necesarios para asegurar a calidade e a eficiencia na prestación dos servizos sociais asumidos. 

3) A participación na definición dos criterios xerais que orienten as políticas de benestar social, 
especialmente aquelas obxecto do plan concertado ou calquera outro mecanismo de 
planificación pública. 

4) A determinación e/ou execución, en colaboración cos concellos, se é o caso, das obras de 
construción, mellora, reforma ou adaptación de instalacións que poidan ser necesarias para a 
prestación dos servizos. 

5) O seguimento, avaliación e control do cumprimento das directrices que, respecto da 
prestación dos servizos, estableza o Consorcio. 

6) A coordinación e a colaboración con outras administracións en todo o relativo á finalidade 
principal do Consorcio. 

7) Todas aquelas competencias que se lle confiran legalmente e as delegadas por outras 
administracións, logo do acordo de aceptación, así como a prestación daqueles outros servizos 
que resulten necesarios para acadar os fins do Consorcio, sempre que os entes consorciados o 
acorden así expresamente. 

Establece o artigo 8 dos Estatutos que a administración directa dos centros será exercida polos 
concellos integrantes do Consorcio que así o soliciten e sempre de acordo coas directrices xerais 
emanadas do Consorcio. 

O artigo 4 dos Estatutos afirma que para o cumprimento do seus fins o Consorcio terá as 
seguintes potestades administrativas: de autoorganización; financeira e de fixación de prezos 
públicos; de programación ou planificación; de revisión de oficio dos seus actos e acordos; de ser 
beneficiarios da expropiación forzosa en relación coas obras e actuacións necesarias para o 
cumprimento dos seus fins; de execución forzosa e potestade disciplinaria. 

No que se refire á vixencia, determínase que o Consorcio, dado o carácter permanente dos fins 
que motivan a súa constitución, será indefinida, sen prexuízo da súa eventual disolución, de 
conformidade coas razóns e procedemento que se establece nos propios Estatutos. 

3.3. MEMBROS  

O Consorcio Galego de Servizos de Igualdade e Benestar está integrado actualmente por 267 
concellos e 4 mancomunidades (84 concellos e 1 mancomunidade da provincia de A Coruña, 47 
concellos de Lugo, 81 concellos e 3 mancomunidades da provincia de Ourense e 55 concellos de 
Pontevedra). 

3.4. ÓRGANOS DE GOBERNO  

A representación e administración do Consorcio correspóndelle aos seguintes órganos: 

a) Asemblea Xeral/Pleno. 

b) Comité Directivo. 

c) Presidencia. 

d) Vicepresidencia. 

e) Xerencia. 

Na Asemblea Xeral están representadas todas as entidades consorciadas. Cada concello conta co 
seu propio representante e ten os seguintes votos en función da súa poboación: 

- Municipios de ata 10.000 habitantes: 1 voto. 

- Municipios de entre 10.001 e 25.000 habitantes: 2 votos. 

- Municipios entre 25.001 e 50.000 habitantes: 3 votos. 

- Municipios de máis de 50.000 habitantes: 4 votos. 

Os concellos consorciados designarán e cesarán aos seus representantes de entre os seus 
membros corporativos e o período de duración de tales cargos farase coincidir co do seu 
mandato nas corporacións locais. 

A Xunta de Galicia estará representada na Asemblea Xeral por seis representantes, nomeados 
polo titular da Vicepresidencia da Igualdade e do Benestar ou, se é o caso, polo responsable do 
departamento da Xunta de Galicia que asuma as súas competencias (na actualidade a 
Consellería de Traballo e Benestar). 

Os votos dos representantes da Xunta de Galicia equivalen ao 51% do total, mentres que os 
votos correspondentes á representación municipal constitúen o 49% restante. 

O Comité Directivo está integrado polo Presidente do Consorcio, o Vicepresidente e outros sete 
membros, todos eles elixidos entre os representantes dos entes consorciados na Asemblea Xeral. 
A elección destes sete membros efectuarase do seguinte xeito: catro representantes da Xunta de 
Galicia, nomeados polo Presidente do Consorcio de entre os representantes da Xunta de Galicia 
na Asemblea Xeral e os tres membros restantes serán nomeados de entre os membros da 
Asemblea Xeral en representación dos municipios consorciados. 

Para as votacións no seo do Comité Directivo, cada membro disporá dun voto, decidindo, en 
caso de empate, o voto de calidade do Presidente. Pola súa banda, o Xerente tomará parte nas 
xuntanzas do Comité Directivo, pero non terá nin voz nin voto. 

Establece o artigo 25 que os acordos dos órganos colexiados do Consorcio adoptaranse, salvo 
disposición en contrario, por maioría simple dos votos presentes. 

O cargo de Presidente do Consorcio, que o será tamén da Asemblea Xeral e do Comité Directivo, 
será exercido polo Vicepresidente de Igualdade e do Benestar ou, se é o caso, polo responsable 
do departamento da Xunta de Galicia que asuma as súas competencias (na actualidade a 
Conselleira de Traballo e Benestar). 

O Vicepresidente será nomeado polo Presidente do Consorcio, por proposta da representación 
dos entes locais consorciados e substituirá ao Presidente en caso de vacante, ausencia o 
enfermidade. 

O Xerente é un órgano unipersoal designado polo Comité Directivo, por proposta do Presidente 
do consorcio, de entre profesionais de acreditada cualificación, correspondéndolle a dirección das 

unidades do consorcio, baixo a supervisión e superior autoridade do Comité Directivo e do 
Presidente, sendo as súas retribucións establecidas polo Comité Directivo ao aprobar o 
correspondente contrato de traballo. 

3.5. ESTRUTURA ADMINISTRATIVA 

Os servizos técnicos e de administración que constitúen a estrutura administrativa que presta o 
apoio e a asistencia técnica necesaria a todas as unidades do Consorcio están integrados, na 
actualidade, polos seguintes departamentos: 

a) Departamento xurídico, do que dependen as unidades de asesoría xurídica, patrimonio, 
arquivo e rexistro. 

b) Departamento de recursos humanos e contratación, do que dependen as unidades de 
recursos humanos e contratación de obras, servizos e aprovisionamentos. 

c) Departamento económico-contable, do que dependen as unidades de tesourería, 
contabilidade e control orzamentario e financeiro. 

d) Departamento de comunicación. 

e) Departamento de sistemas. 

f) Departamento de obras. 

Ademais, existe unha Área de Igualdade, unha Área de Benestar e un servizo encargado da 
xestión das escolas infantís (no seu día Galescolas). En canto á primeira ten atribuídas as 
competencias de xestión de centros, programas ou servizos naquelas materias incluídas no seu 
ámbito de actuación e está constituída polo Director da Área e polas unidades de xestión de 
programas de igualdade. Á segunda correspóndelle a xestión de centros, programas ou servizos 
en aquelas materias incluídas no seu ámbito de actuación e está constituída, ademais de polo 
Director da Área, polo Departamento de atención xerontolóxica, o Departamento de inclusión 
social e todos aqueles departamentos que puideran crearse con posterioridade. Polo que se refire 
ao servizo encargado da xestión das escolas infantís ten as seguintes funcións: a) supervisar os 
servizos incluídos no seu ámbito de actuación, así como as infraestruturas propias; b) elaborar e 
supervisar os programas educativos; c) supervisar a tramitación das axudas económicas e d) 
calquera outra función relacionada co seu ámbito competencial. 

Finalmente, a estrutura do Consorcio tamén conta cunha Intervención á que lle corresponde a 
función de control e fiscalización interna da actividade do Consorcio.  

Segundo o apartado 1 do artigo 20 dos Estatutos correspóndelle ao Xerente dirixir as unidades 
do Consorcio, levando a súa xefatura, de acordo coas directrices emitidas polo Presidente e/ou 
polo Comité Directivo, todo elo sen prexuízo da superior dirección do persoal que corresponde ao 
Presidente de acordo co artigo 18.5 dos Estatutos. 

O organigrama dos servizos centrais do Consorcio e o que a continuación se reflicte: 

